Opvoeding blom in Kamiesberg 

Opvoeders opgelei; biblioteke ingerig – alles tot voordeel van die  kinders 
Vir die  onderwysgemeenskap van die Kamiesberg was Donderdag, 13 November ‘n groot dag. By die Kamieskroon Hotel het nege beamptes van die Springbok-kantoor van die Departement Onderwys en sewe onderwysers van die Kamiesberg-omgewing sertifikate ontvang vir die ‘n opleidingsprogram in basiese konsepte wat hulle suksesvol voltooi het.
Hierdie program is oor ‘n tydperk van drie jaar aangebied deur Dr Louis Benjamin, ‘n sielkundige en kinderopvoedkundige van Kaapstad.  Die doel was om onderwysers te help om kinders meer suksesvol te laat leer tydens die eerste drie skooljare van Graad R af sodat hulle die aanbevole geletterdheidsvlak kan bereik.  

Die toepassing van hierdie basiesekonsepteprogram in die klaskamers was hoogs suksesvol. Dr Benjamin het na drie jaar se toepassing die geletterdheidsvlak van die Graad 2 leerders getoets en gevind dat sowat 86 persent van die kinders wat deel was van die loodsprojek gereed was  om op die Graad 3-vlak verder te leer. Wat nog meer verblydend was, was die leesresultate, met 47% van die kinders wat op die vlak van Graad 5 leerders was met lees. Hy het gesê die Kamiesbergse skole is ware baanbrekers en dat hy in die nuwe jaar hierdie resultate sal voorlê tydens ‘n internasionale konferensie in Kaapstad. 

Geen wonder daar heers nou groot opgewondenheid oor hierdie program nie, hoewel dit nie van die begin af die geval nie. Twee van die onderwysers, me Annie Dirkse van Nourivier se “Doringrosie” en  me Fanceline Esau, Graad 1 en 2 onderwyseres op Rooifontein, vertel dat almal aan die begin maar baie onseker gevoel het bang was dat dit maar net nog ekstra werk sou meebring.  “Maar die nuwe konsepte was baie interessant en nou weet ons dat ons gelukkig was dat die program by ons skole begin het,” het Fanceline Esau gesê.
Me Roseline Fielding, ‘n  koördineerder van die Namakwadistrik van die Noordkaap Departement van Onderwys op Springbok was saam met agt van haar kollegas ook deel van die opleiding. Hulle was Kaap toe waar hulle rol om die program te moniteer aandag geniet het. Sy het ook saam met dr Benjamin die uitkoms en evaluasie van die program ondersoek. “Ons is tevrede dat dr Benjamin se program die nasionale kurrikulum soos ‘n handskoen pas. En ons wil hierdie program nou in alle Graad R klasse toepas,” het sy verduidelik.
Skenkers en biblioteke
Die program is moontlik gemaak weens internasionale skenkings van die Rotary-organisasie en die projek in sy geheel is bestuur deur die Waterfront Rotary Klub van Kaapstad in samewerking met die Rural Namaqualand Education Trust.
Mnr David Bradley van die Waterfront Rotary Klub verduidelik dat die projek ook nog ander aspekte insluit.  Verskeie kleuterskole is volledig toegerus en by drie laerskole – Kheis, Nourivier en Rooifontein –  is daar met die hulp en ondersteuning van ‘n verskeidenheid  goedgesinde organisasies en firmas pragtige biblioteke ingerig met boeke ter waarde van R20000 in elk. Daarby is drie plaaslike inwoners aangestel as kandidaat- bibliotekarisse by die skole.  Die fondse van Rotary Internasionaal, word nou ook  gebruik vir die opleiding van hierdie bibliotekarisse.
Me Kitty Links, direkteur van onderwys van die Namakwadistrik op Springbok het ook die plegtigheid bygewoon en die skenkers en donateurs bedank vir hul hulp met die opvoedingstaak. 
Die sertifikaathouers: 
Van die Springbok-kantoor: 

1.  
Die suksesvolle sertifikaathouers vier saam fees.  Voor links me Kitty Links, direkteur van onderwys van die Namakwadistrik op Springbok, en regs mnr David Bradley, projekbestuurder van die Rotary Klub van die Waterfront, Kaapstad. 
2. 

Erkentlikheid teenoor  mnr David Bradley van die Waterfront Rotary Klub van Kaapstad, wat as projekbestuurdeer duisende kilometer afgelë het. Saam met hom me Kitty Links, direkteur van onderwys van die Namakwadistrik. 

3.

Die onderwyser in aksie as medieerder.
4.

Basiese konsepte word oorgedra deur vrae te vrae eerder as om net voor te sê en te leer.
5.  

Drie kandidaat-bibliotekarisse is aangestel om die splinternuwe biblioteke op Kheis, Nourivier en Rooifontein te bestuur.  Hier is mnr Shaun Basson van Nourivier, me Elreza Klaase van Kheis en me Magda  Basson van Rooifontein saam met me  Fadeela Davids van Kaapstad wat  hul opleidingsprogram aangebied het. 
6. 
Dr Louis Benjamin toets die geletterdheisvlak van ‘n groepie Graad R-leerders[image: image1.jpg]


 na afloop van drie jaar. Die resultate was verstommend goed en ver bo die gemiddeld wat nasionaal behaal word.
Rotary Internasionaal

Rotary is ‘n internasonale diensorganisasie met meer as 30 000 klubs oor die wêreld en ‘n totale ledetal van ongeveer 1,2 miljoen mense. Die doel van die organisasie is om professionele en sakeleiers byeen te bring ten einde humanitêre diens te verrig en hoë morele waardes in die beroeps- en professionele wêreld aan te moedig. Daarby is die bevordering van welwillendheid en vrede in die wêreld ook ‘n onderliggende dryfveer.
